Ҳ У К М
ЎЗБЕКИСТОН  РЕСПУБЛИКАСИ НОМИДАН

2021 йил январь ойининг 7 куни жиноят ишлари бўйича Бухоро шаҳар суди ўз биносида, очиқ суд мажлисида, раислик қилувчи Н.Шаропов, 
судья ёрдамчиси Б.Қурбоновнинг котиблигида, тарафлардан давлат айбловчиси Бухоро шаҳар прокурорининг ёрдамчиси К.Абдуллаевнинг иштирокида, судланувчи Шарапов Ихтиёр Идиевичга оид №000000000000-сонли жиноят ишини кўриб чиқди. Иш ҳужжатларига кўра:

Шарапов Ихтиёр Идиевич /Sharapov Ixtiyor Idiyevich/ 
1973 йил 12 июль Бухоро шаҳрида туғилган, ўзбек, Ўзбекистон фуқароси, маълумоти ўрта, оилали, 3 нафар фарзанди бор, муқаддам Навоий ҳарбий гарнизон судининг 1998 йил 9 июлдаги ҳукмига кўра, Ўзбекистон Республикаси Жиноят кодекс 277-моддаси 3-қисмининг “а,г” бандлари билан 6 йил муддатга озодликдан маҳрум қилиш жазоси тайинланган, 30.04.1999 йилдаги амнистия актига асосан 1999 йил 05 сентябрда жазодан қилинган, Навоий вилоят Учқудуқ туманидаги “Globus tuz invest” МЧЖда савдо ишлари бўйича менеджер, Бухоро шаҳар И.Мўминов кўчаси 26-уй 4-хонада рўйхатда туриб, И.Мўминов кўчаси 28/5-уй 3-хонада яшайди, 2020 йил 11 декабрь куни эҳтиёт чораси тариқасида муносиб хулқ-атворда бўлиш ҳақидаги тилхат қўлланилган, айблов далолатномаси нусхасини 2020 йил 22 декабрь куни олган,
Ўзбекистон Республикаси Жиноят кодекси 277-моддаси 2-қисмининг “в” банди билан айбланган.
Суд, судланувчи, жабрланувчи ва гувоҳларнинг кўрсатувларини, тарафларнинг музокара сўзи, судланувчининг музокара ҳамда охирги сўзларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни

А Н И Қ Л А Д И :

Судланувчи Шарапов Ихтиёр Идиевич қасддан жиноят содир этиш йўлига ўтиб, 2020 йил 14 август куни соат 00:15ларда жамиятда юриш-туриш қоидаларини қасддан менсимасдан жамоат жойи ҳисобланган Бухоро шаҳар И.Мўминов кўчасида ўзига нотаниш бўлган Солиев Улуғбек Каримович билан ҳеч бир сабабсиз жанжаллашиб, жанжал вақтида, қўлидаги пичоқ билан Республика суд тиббий экспертиза илмий-амалий маркази Бухоро филиалининг 2020 йил 18 августдаги 630-сонли хулосасига кўра, У.Солиевнинг чап қўли елка соҳасига соғлиқни қисқа муддат бузилишига олиб келмаган енгил тан шикаст етказиб, безорилик жиноятини содир этган.
Судланувчи Шарапов Ихтиёр Идиевич суд мажлисида, айбига тўлиқ иқрорлик билдириб, терговда берган кўрсатувларини тасдиқлашини, 2020 йил август ойларида тушкунликка тушиб юрганлигини, ўша пайтларда ота-онаси вафот этганлигини, 2020 йил 13 август куни тунги пайт отасининг уйидан келганлигини, у отасининг уйидан эсдалик учун пичоқ олганлигини, у машинасини автомашиналар турган жойга қўйганлигини, шунда у қўядиган жойда бошқа бир автомашина турганлигини, у буни кўриб, ўша машина шинасини тепганлигини ва машина сигнализацияси чалинганлиги, сўнг у ерга ўша машина эгаси чиқиб келганлигини, у кейинчалик машинаси эгаси Солиев Улуғбек эканлигини билганлигини, у У.Солиев билан машина қўйилганлиги бўйича тортишиб, жанжал қилганлигини, жанжал вақтида ёнидаги пичоқни чиқариб, У.Солиевни қўрқитиш учун 1-2 марта ҳавода ўйнатганлигини, ўша пайт пичоқ У.Солиевга тегиб кетган бўлиши мумкинлигини, у пичоқни ҳавода ўйнатса, У.Солиев қочади деб ўйлаганлигини, лекин унинг У.Солиевга пичоқ билан жароҳат етказиш нияти бўлмаганлигини, У.Солиев у ердан қочиб кетганлигини, у пичоқни У.Солиевнинг машинаси балонига урганлигини, у пичоқни бошқа ишлатмаганлигини, сўнг у ерга У.Солиевнинг турмуш ўртоғи ва бошқалар келишганлигини, кейин ИИБ ходимлари келиб, ундан пичоқни олиб қўйишганлигини, у У.Солиев билан илгари кўришмаганлиги ва гаплашмаганлигини, унинг У.Солиев ёки У.Жалолова билан ўрталарида олдиндан келишмовчилик йўқлигини, ўша пайт ота-онаси вафот этганлиги сабабли тушкун кайфиятда бўлганлигини, етказилган зарарни қоплаш учун У.Солиевнинг олдига борганлигини, лекин У.Солиев бирор нарса сўрамасдан уни кечирганлигини, жабрланувчининг унга даъвоси йўқлигини, қилмишидан пушаймонда эканлигини, турмуш ўртоғи ҳам касал эканлигини, қарамоғидан 3 нафар вояга етмаган фарзандлари борлигини, яқинда Учқудуқ туманидаги “Globus tuz invest” МЧЖда ишга кирганлигини, оилада бир ўзи боқувчи эканлигини, оилавий шароитини инобатга олиб, озодликдан маҳрум қилиш билан боғлиқ бўлмаган енгил жазо тайинлашни сўраб кўрсатув берди.
Судланувчи И.Шараповнинг айби, унинг айбига тўлиқ иқрорлик билдириб берган кўрсатувидан ташқари, қуйидаги инкор этиб бўлмайдиган далиллар йиғиндиси билан, жумладан;
жабрланувчи Солиев Улуғбек Каримович суд мажлисида, терговда берган кўрсатувларини тасдиқлашини, у “Адлер” МЧЖда ҳайдовчи бўлиб ишлашини, у “Чанган” русумли автомашинада МЧЖ юкларини белгиланган манзилга ташишини, автомашинасини Бухоро шаҳар И.Мўминов кўчасидаги яшаш уйи олдидаги машиналар турадиган жойга қўйишини, 2020 йил 13 август куни тунги пайт автомашинаси сигнализациянинг овози эшитилганлигини, у буни эшитиб, ташқарига чиқаётганида, қўшни Глушко Тимурни кўрганлигини, шунда Т.Глушко унга ташқарида машинасини бир эркак киши тепаётганлигини айтганлигини, у машина олдига борганида, у ерда унга нотаниш, кейинчалик билишича, Шарапов Ихтиёр турганлигини, И.Шарапов бирор сабабсиз уни ножўя сўзлар билан ҳақорат қилиб, бир мушт урганлигини, у ҳам жавоб қайтарганлигини, И.Шараповнинг қўлида пичоқ бўлганлигини, жанжал вақтида, унинг чап қўли елкасидан қон чиққанлигини, И.Шарапов қўлидаги пичоқни ҳавода ўйнатиб, унга жароҳат етказганлигини, у буни кўриб қочиб, уйига кирганлигини, улар ўртасидаги тортишувни эшитиб, турмуш ўртоғи Жалолова Умида ва бир неча қўшнилар безовта бўлиб ташқарига чиққанлигини, жанжал у машинани қўйган жой учун келиб чиққанлигини, у бундан олдин И.Шараповни танимаслигини ва ўрталарида келишмовчилик бўлмаганлигини, И.Шарапов унга етказилган зарарни қопламаганлигини, шундай бўлсада у И.Шараповни кечирганлигини, И.Шаропов ундан узр сўраганлигини, И.Шараповга даъвоси йўқлигини, судланувчига жазо тайинлашни судга ҳавола қилишни билдириб кўрсатув берди.
Гувоҳ Сахадова Наргиза Ботировна суд мажлисида, терговда берган кўрсатувларини тасдиқлашини, у Бухоро шаҳар И.Мўминов кўчасида истиқомат қилишини, 2020 йил 13 август куни кечки пайт уйида бўлганлигини, ўша куни тунги пайт қўшниси Солиев Улуғбекка тегишли автомашина сигнализацияси овози эшитилганлигини, У.Солиев бироз ўтиб, турмуш ўртоғи Жалолова Умида ташқарига чиқишганлигини, ташқарида қий-чув бўлиб, тортишув овозини эшитганлигини, сўнг у ҳам ташқарига чиққанлигини, шунда у ташқарида, кейинчалик билишича, Шарапов Ихтиёр қўшниси У.Солиев билан тортишиб, И.Шарапов қўлидаги пичоқ билан У.Солиевнинг чап қўлини кесганлигини, И.Шарапов қўшниси У.Солиевни ножўя сўзлар билан ҳақорат қилганлигини, сўнг И.Шарапов пичоқ билан автомашина балонини тешганлигини, ушбу тортишувни эшитиб, ундан бошқа яна бир неча киши ташқарига безовта бўлиб чиққанлигини билдириб кўрсатув берди.
Гувоҳ Жалолова Умида Бахшиллоевна суд мажлисида, терговда берган кўрсатувларини тасдиқлашини, у турмуш ўртоғи Солиев Улуғбек билан Бухоро шаҳар И.Мўминов кўчасида яшаб келишини, турмуш ўртоғи У.Солиев ҳайдовчи эканлигини, 2020 йил 13 августдан 14 августга ўтар кечаси тунги пайт турмуш ўртоғининг автомашинаси сигнализацияси эшитилганлигини, турмуш ўртоғи У.Солиев ташқарига чиқиб кетганлигини, ташқарида тортишув овозини эшитиб, у ҳам ташқарига чиққанлигини, турмуш ўртоғи У.Солиев югуриб келганлигини, кейинчалик билишича Шарапов Ихтиёр қўлидаги пичоқ билан турмуш ўртоғи У.Солиевни қувганлигини, У.Солиевнинг чап қўли кесилиб, қон чиққанлигини, жанжални эшитиб, атрофдаги тахминан 10 нафар қўшнилар безовта бўлиб ташқарига чиққанлигини, жанжал вақтида унга жароҳат етмаганлигини билдириб кўрсатув берди.
Шунингдек, судланувчи И.Шараповнинг айби, жиноят ишида тўпланган далиллар мажмуи, яъни яъни суд мажлисига номаълум сабабларга кўра кела олмаган ва кўрсатувлари судда ўқиб эшиттирилган гувоҳ Т.Глушконинг дастлабки терговдаги кўрсатувлари, Республика суд тиббий экспертиза илмий-амалий маркази Бухоро филиалининг 18.08.2020 йилдаги 630-сонли хулосаси, нарсани кўздан кечириш ва олиб қўйиш баённомаси, унга илова қилинган фото жадвал, юзлаштириш баённомаси ҳамда жиноят иши юзасидан тўпланган бошқа ҳужжатлар билан тўлиқ ўз тасдиғини топди. 
Суд, судланувчи Шарапов Ихтиёр Идиевичнинг жиноий ҳаракатлари дастлабки тергов органи томонидан Ўзбекистон Республикаси Жиноят кодекси 277-моддаси 2-қисмининг “в” банди билан тўғри квалификация қилинган деб ҳисоблайди.
Суд, судланувчи Шарапов Ихтиёр Идиевичнинг айбига тўлиқ иқрорлигини, қилмишидан пушаймонлигини, жабрланувчининг даъвоси йўқлигини Ўзбекистон Республикаси Жиноят кодексининг 55-моддасига асосан жазони енгиллаштирувчи ҳолатлар деб баҳолайди.
Суд, судланувчи Шарапов Ихтиёр Идиевичнинг қилмишида Ўзбекистон Республикаси Жиноят кодекси 56-моддасида кўрсатилган жазони оғирлаштирувчи ҳолат мавжуд эмас деб баҳолайди.
Ўзбекистон Республикаси Олий суди Пленумининг 2006 йил 03 февралдаги “Судлар  томонидан  жиноят  учун  жазо  тайинлаш амалиёти тўғрисида”ги 1-сонли Қарорининг 37-бандида, судлар нафақат шахс жиноят содир этиш вақтида кўзлаган мотив ва мақсад, айб шакли ва даражасини, балки, айбдорнинг шахси, жиноят иштирокчилари орасидаги роли, жиноят содир этиш пайтидаги ёки содир этилганидан кейинги хулқ-атвори, жиноятни содир этиш сабаблари ва бунга олиб келган шарт-шароитни ҳам эътиборга олишлари лозимлиги, жиноятнинг ижтимоий хавфлилик даражасини жиддий камайтирувчи алоҳида ҳолатлар рўйхати қонунда кўрсатилмаганлигини назарда тутиб, суд қабул қилган қарорини ҳукмда асослантирган ҳолда жазони енгиллаштирувчи айрим ҳолатни ҳам, уларнинг мажмуини ҳам бундай ҳолат сифатида тан олиши мумкинлиги, яъни моддий зарарнинг тўлиқ қопланганлиги, судланувчи ёки ота-онасининг оғир касаллиги, уларнинг меҳнатга лаёқатсизлиги, айбдор ота-онасининг ёки боласининг бошқа боқувчиси йўқлиги, судланувчининг кексалиги, унинг бир гуруҳ шахслар томонидан содир этилган жиноятни очишда фаол иштирок этганлиги, жабрланувчининг жиноят содир этилишига туртки берган ҳуқуққа хилоф хулқ-атвори, жабрланувчининг судланувчи билан ярашганлиги жазони енгиллаштирувчи ҳолатлар сифатида эътироф этилиши қайд этилган.
Суд, қайд қилинган пленум Қарори тушунтиришидан келиб чиқиб, судланувчи Шарапов Ихтиёр Идиевичга жазо тури ва миқдорини тайинлашда содир этган жиноятининг хусусияти ва ижтимоий хавфлилик даражасини, айбига тўлиқ иқрорлигини, қилмишидан пушаймонлигини, жабрланувчининг унга нисбатан даъвоси йўқлигини, яшаш жойидан ижобий тавсифланганлигини, қарамоғида 3 нафар фарзандлари борлигини, оилада ягона боқувчи эканлигини, турмуш ўртоғи О.Хошимова ва ўғли вояга етмаган А.Шарапов касал эканлигини ва оғир оилавий шароитини унинг содир этган жиноятининг ижтимоий хавфлилик даражасини жиддий камайтирувчи ҳолатлар деб эътироф этиб, унга нисбатан қонунийлик, одиллик ва инсонпарварлик тамойилларини қўллаган ҳолда озодликдан маҳрум қилиш жазосини ўтамасдан туриб ҳам унинг хулқини назорат қилиш орқали ахлоқан тузатиш мумкин деган қатъий фикрга келиб, Ўзбекистон Республикаси Жиноят кодекси 277-моддаси 2-қисмининг “в” банди билан ЖКнинг 57-моддасини қўллаб, ахлоқ тузатиш ишлари жазоси тайинлашни лозим деб ҳисоблайди.
Суд, иш бўйича ашёвий далил деб эътироф этилган 1 дона пичоқни ғилофи билан биргаликда йўқ қилишни белгилашни, 1 дона ДВД дискни иш ҳужжатлари билан бирга сақлашни лозим топади.
Суд, жабрланувчи У.Солиевнинг судланувчига даъвоси йўқлигини инобатга олишн лозим топади.
Юқоридагиларга асосан ва Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарори ҳамда Ўзбекистон Республикаси ЖПКнинг 454-457, 460, 463, 465-468, 471-473-моддаларига амал қилиб, суд 

Шарапов Ихтиёр Идиевич Ўзбекистон Республикаси Жиноят кодекси 
277-моддаси 2-қисмининг “в” бандида назарда тутилган жиноятни содир қилганликда айбли деб топилсин.
Шарапов Ихтиёр Идиевичга Ўзбекистон Республикаси Жиноят кодекси 
277-моддаси 2-қисмининг “в” банди билан ЖКнинг 57-моддасини қўллаб, иш ҳақининг 10 фоизини давлат даромади ҳисобига ушлаб қолган ҳолда  1 /бир/ йил 6 /олти/ ой муддатга ахлоқ тузатиш ишлари жазоси тайинлансин.
Ахлоқ тузатиш ишлари жазоси маҳкумнинг иш жойида ўтаттирилсин.
Жазони ўташ муддати ҳукм ижро учун жазолар ижросини назорат қилувчи органларда қабул қилинган кундан бошлаб ҳисоблансин.
Ҳукм ижросини назорат қилиш Бухоро шаҳар ИИО пробация бўлинмаси зиммасига юклатилсин.
Шарапов Ихтиёр Идиевичга нисбатан қўлланилган муносиб хулқ-атворда бўлиш тўғрисидаги тилхат эҳтиёт чораси ҳукм қонуний кучга киргач бекор қилинсин.
Ҳукм қонуний кучга киргач, ашёвий далил деб эътироф этилган 1 дона пичоқ ғилофи билан биргаликда йўқ қилинсин;
-1 дона ДВД диск иш ҳужжатлари билан бирга сақлансин.
Жабрланувчи У.Солиевнинг судланувчи И.Шараповга даъвоси йўқлиги инобатга олинсин.
Ҳукмдан норози тарафлар ҳукм эълон қилинган кундан бошлаб, судланувчи ва жабрланувчи эса ҳукм нусхасини олган кундан бошлаб, ўн сутка ичида шу суд орқали жиноят ишлари бўйича Бухоро вилоят судининг апелляция инстанциясига, ҳукм қонуний кучга киргандан сўнг жиноят ишлари бўйича Бухоро вилоят судининг кассация инстанцияси судлов ҳайъатига шикоят бериш ёки протест билдиришга ҳақлидирлар.

